
Հիմք ընդունելով «Անձը հաստատող փաստաթղթի մասին» օրենքի 10-րդ 

հոդվածի 11-րդ և 18-րդ մասերը, 13-րդ հոդվածի 5-րդ մասը և 14-րդ հոդվածի 5-րդ 

մասը՝ Հայաստանի Հանրապետության կառավարությունը    ո ր ո շ ու մ     է. 

1. Սահմանել՝ 

1) Հայաստանի Հանրապետության քաղաքացու անձնագրի և նույնակա-

նացման քարտի տրամադրման և տրամադրման մերժման կարգը՝ համաձայն N 1 

հավելվածի. 

2) լրացուցիչ վճարի դիմաց ավելի սեղմ ժամկետում Հայաստանի Հանրա-

պետության քաղաքացու անձնագրի և նույնականացման քարտի տրամադրման 

ժամկետը և լրացուցիչ վճարի չափը՝ համաձայն N 2 հավելվածի: 

2․ Հայաստանի Հանրապետության քաղաքացու անձնագրի և նույնակա-

նացման քարտի տրամադրման և տրամադրման մերժման ընթացքում որպես 



մասնավոր գործընկեր ներգրավել «ՀԱՅՓԱՍ» փակ բաժնետիրական ընկերու-

թյունը (գրանցման համար՝ 271.120.1453144, գրանցման ամսաթիվ՝ 23.04.2025 թ., 

ՀՎՀՀ՝ 01362253, գտնվելու վայրը՝ Հայաստան, Երևան, Դավթաշեն, Անաստաս 

Միկոյան փ., 109/8, 0054): 

3. Սույն որոշումն ուժի մեջ է մտնում «Անձը հաստատող փաստաթղթի 

մասին» 2026 թվականի մայիսի 11-ի ՀՕ-210-Ն օրենքն ուժի մեջ մտնելու օրը: 

4. Առաջին անգամ անձնագիր կամ նույնականացման քարտ ստանալու 

համար դիմելու նպատակով Հայաստանի Հանրապետության ներքին գործերի 

նախարարության միգրացիայի և քաղաքացիության ծառայություն ներկայանալու 

անձի պարտականությունը դադարում է անձի կենսաչափական տվյալների 

հավաքագրման վայրի տեսահսկման համակարգի հասանելիությունը մասնավոր 

գործընկերոջ կողմից լիազոր մարմնին տրամադրվելու պահից, որի մասին 

հայտարարություն է հրապարակվում Հայաստանի Հանրապետության ներքին 

գործերի նախարարության միգրացիայի և քաղաքացիության ծառայության 

պաշտոնական կայքէջում, բայց ոչ ուշ, քան մինչև 2027 թվականի մարտի 31-ը: 

Խնամակալի կամ հոգաբարձուի կողմից իրենց իրավասությունը հավաստող 

փաստաթուղթ էլեկտրոնային միասնական հարթակ վերբեռնելու պարտականու-

թյունը դադարում է Բնակչության պետական ռեգիստրի կանոնակարգն ուժի մեջ 

մտնելու և դրա տեխնիկական լուծման ներդրման պահից, որի մասին հայտարա-

րություն է հրապարակվում Հայաստանի Հանրապետության ներքին գործերի 

նախարարության միգրացիայի և քաղաքացիության ծառայության պաշտոնական 

կայքէջում:   

